
UN DOCUMENTO EN GALEGO DE 1474 DE XACOME
GONZALEZ, NOTARIO DA TERRA DE TAVEIROS E

RIBADULLA!

EDUARDO LOUREDO RODRIGUEZ
Instituto da Lingua Galega - Universidade de Santiago de Compostela

RESUMO

Neste artigo presentamos a edicion critica dun documento de 1474,
escrito en galego e no que aparecen Lopo de Moscoso, conde de
Altamira e un escriban do rei, Xacome Gonzalez, notario publico de
Taveirds e Ribadulla. Ademais, incliiese a descricion do manuscrito, un
comentario lingliistico sobre os castelanismos, asi como un indice
toponimico e outro antroponimico. Asi mesmo, achégase informacion
sobre as daas personaxes citadas.

ABSTRACT

In this paper we present the critical edition of a document of 1474,
written in Galician, and in which Lopo de Moscoso, earl of Altamira,
and a king’s notary, Xacome Gonzalez, public notary of Taveirds and
Ribadulla, appear. Besides, the description of the manuscript, a
linguistic study centered in the Castilian loanwords, as well as an index
of place names and people names are included. Likewise, information
on the two mentioned characters is given.

Critica textual, prosa notarial, toponimia, antroponimia, lingiiistica
historica, lingua galega.

1. Introducidn

Neste pequeno traballo imos realizar a edicién filoloxica
dun documento en galego de finais do século XV (1474)
custodiado no Arquivo Histdrico Diocesano de Santiago baixo a
sinatura AHDS, Fondo Xeral 70.2, pax. 26 r. Ademais da ediciéon
en si mesma, incluimos unha descricion detallada dos criterios
de edicién empregados, un indice antroponimico e outro
toponimico e un breve item en que se tratan algunhas das
caracteristicas lingiiisticas do texto. Todo isto vai precedido
dunha descriciéon do manuscrito e dun estudo do seu contido
atendendo & tipoloxia documental e aos personaxes mais
importantes que nel aparecen.

O noso proposito é dar a cofiecer un dos moitos
documentos que, escritos na nosa lingua, permanecen inéditos
en arquivos galegos ou de féra do pais. Os documentos
medievais, redactados maioritariamente en galego, son unha
fonte importantisima para o cofiecemento da lingua medieval2.
E por iso que unha edicién coma a que realizamos se ten que
basear no maximo respecto 4s caracteristicas lingiiisticas da
época. Non facelo asi suporia falsificar a realidade e non
permitiria o seu uso polos especialistas na lingua medieval
como ocorre tantas veces. Neste sentido, subscribimos as
palabras de Ramoén Lorenzo (2004: 450) a propdsito das edicions
realizadas por algtns historiadores:

O problema primordial non estd na transcricion dos

documentos, senén en que os editores sen formacion lingiiistica

descofiecen a lingua medieval e moitas veces eliminan
caracteristicas lingtiisticas fundamentais nas stas ediciéns (...).

Desta maneira fanlles un fraco favor 6s lingiiistas, que non

poden utilizar con fiabilidade as stias ediciéns e estan obrigados

2 Maia (1986:950) asevera que: “embora os documentos notariais de
caracter particular ndo sejam um espelho fiel, uma reproducido da linguagem
local, eles deixam transparecer certos factos da linguagem falada da época”.

a comprobar sempre nos manuscritos o que eles len, cousa que

fai perder moitisimo tempo.

Para evitarmos isto, como se establecera mais abaixo,
adoptamos uns criterios de edicidon respectuosos coa lingua do
texto pero que non compliquen excesivamente a lectura
mantendo alguins aspectos, modernizando outros e eliminando
diferenzas puramente paleograficas.

1.1. Descricion codicoloxica do manuscrito

O documento que imos editar estd escrito no recto dun
folio de papel (410 x 213 mm. alturas maximas) en moi bo estado
de conservacion. A letra, moi clara e lexible, corresponde &
gotica de privilexios. O folio vaise estreitando de arriba abaixo e
non se detectou nel ningunha filigrana. Alén do corpo do texto e
das sinaturas dalgunhas das testemufas, na esquina inferior
dereita do recto lese DLCCIII® anos cun sinal xeral de
abreviacion por riba de anos. Esta cifra, se € que dunha cifra se
trata, foi escrita en época posterior e por unha man diferente.
Tamén son posteriores os nimeros 26 e 144 escritos na marxe
superior dereita do recto. No verso, na esquina inferior dereita,
hai un trazo de pluma que parece un sinal de abreviacién. Polo
demais, no verso non hai nada que destacar. O documento esta
cosido pola stia marxe esquerda a outros de distintas épocas e
que, debido a que este cartapacio estd en proceso de
restauracién, foinos imposible volver a examinar para
comprobarmos se habia mais documentos relacionados co que
agora se presenta.

1.2. Contido

Tal e como se recolle no propio texto, o documento que
sacamos a luz é unha carta de pago, de fin e quitamento. Por tanto,
¢ un documento referido ao capital, dos que “ponen fin a una
obligacion econdémica contraida con anterioridad o, simple-
mente, constatan una transaccion econdmica” (Vazquez
Bertomeu 2001:75).

Segundo se pode ler no propio documento, esta
transaccion teria lugar na “casa forte de Vimianzo”. E dicir, nun
inmoble importante, propiedade de Don Lopo de Moscoso e
situado en Vimianzo, cabeza da xurisdicion en que Xoan
Rodriguez Moula actia como alcalde do poderoso nobre. Polo
tanto, estamos diante dun texto que se pode situar no occidente
da provincia da Coruna.

O personaxe de maior estatus social que aparece no
documento é Lopo de Moscoso, pertegueiro maior da terra de
Santiago e vizconde de Fisterra. Este nobre pertencia a poderosa
linaxe dos Moscoso (Lopez Ferreiro 1975: 465). Segundo Lopez
Ferreiro (1975:26), os membros desta familia ostentaban o titulo
de pertegueiro maior® da terra de Santiago pero, segundo o
mesmo estudoso, este titulo era “puramente nominal” dende o
pontificado de Don Afonso de Fonseca e Azevedo.

Este Lopo de Moscoso, fillo de Vasco Lépez de Ulloa e de
Inés de Moscoso e Castro, criarase en Castela e sucedera en 1467
aos seus tios Bernaldo Eanes e Alvaro Pérez (L6pez Ferreiro
1968: 60) & fronte da casa de Altamira. O titulo de conde de
Altamira foille concedido, sempre segundo Lépez Ferreiro, polo
rei Henrique IV arredor de 1472 tras a stia participacion na toma
da fortaleza de Vimianzo.

O outro personaxe polo que nos interesamos € unha das
testemunas, o escribdn do rei Xacome Gonzalez. Relacionado
con el, hai que dicir que un dos aspectos mais significativos do
texto que editamos € que non aparece asinado por ningun
notario. E dicir, non se atopa nel a habitual declaracién final de
que o notario da fe do que no documento se relata. Seguindo a
Vazquez Bertomeu (2001: 62-63): “no todos los textos se cierran
con la suscripcion notarial. Algunos, por sus caracteristicas, van

3 Os pertegueiros menores ocupabanse do mantemento da orde e da
administracién de xustiza. A stia denominacion procede da pértega, simbolo da
sua autoridade. No entanto, na terra de Santiago, durante a Baixa Idade Media,
creouse o cargo de pertegueiro maior que o arcebispo concedia a un nobre moi
poderoso para que defendese o seu sefiorio de ataques exteriores ou interiores. A
cambio disto, o pertegueiro recibia en sefiorio determinadas aldeas, vilas e
castelos (Garcia de Valdeavellano 1982:525).

Unicamente rubricados por sus autores”. E mais adiante
(2001:74), cando se refire a documentos en que se testemufian
operacions relacionadas co capital (v.g. as cartas de pago),
afirma que “son escasos los textos de este tipo que han llegado
en forma de instrumento publico”.

De todo isto pode deducirse que, pola natureza do acto
que se documenta, a ribrica do notario non seria precisa. No
entanto, entre as testemufias do presente documento, noméase
especificamente un notario (I. 20), notario que non aparece
mencionado na nédmina de testemufias con que o documento se
pecha. O Unico que temos é que un escriban do rei chamado
Xacome Gonzalez do Ribeiro é testemufia do acto. Na nosa
opinién, este escriban debe ser o Xacome Gonzalez notario da
terra de Taveirés e Ribadulla e escusador de Sancho de
Cardama, notario publico de Santiago. Esta hipdtese aséntase en
varios indicios e informaciéns que a continuaciéon iremos
debullando.

O primeiro dos argumentos, esta claro, é a coincidencia
no nome. Unha coincidencia que, no entanto, non ¢ total xa que
faltaria o terceiro elemento denominativo (“do Ribeiro”). Non
obstante, o uso dese terceiro elemento na Idade Media parece
que era bastante variable. A este respecto, paréceme
esclarecedor o que comenta Noemi Basanta (2011: 64) acerca do
notario Alvar Pérez Pucarino: “é importante ter en conta que,
segundo Bouza Alvarez (1960), Alvar Pérez Pucarifio non asinou
todos os textos incluindo o seu segundo apelido”. Asi e todo,
parece pouco probable que, na mesma etapa cronoldxica, como
se ve mais abaixo, convivan dous notarios co mesmo nome.

Por outra banda, estan diversas informacions que achega
Véazquez Bertomeu (2001). Afirma esta estudosa que “es muy
frecuente la aparicion de escribanos reales (es decir, aquellos
notarios que reciben un nombramiento regio de caracter
general) ejerciendo como titulares de oficinas de la Tierra de
Santiago o como escusadores” (Vazquez Bertomeu 2001: nota
52) e mais adiante (2001:112) volve insistir: “En el [século] XV,
sin embargo, aparecen escribanos de camara del rey ejerciendo
como notarios del concejo o como escusadores de ellos”. E dicir,

o rango con que Xacome Gonzalez ¢ identificado no documento
habilitariao para ocupar o lugar do notario titular (2001: 34-35).
A propia autora (2001: 112 e nota 45) identifica a Xacome
Gonzalez como un notario escusador dunha das notarias da
cidade e afirma que compatibiliza este labor co seu papel como
notario de Tabeirés e Ribadulla debido & proximidade
xeografica.

Por ultimo, na nosa pescuda nos documentos soltos do
Arquivo Catedralicio de Santiago (ACS), atopamos un total de
cinco documentos?, dous deles en castelan, en que Xacome
Gonzalez asina como notario escusador de Sancho de Cardama.
Estes sittianse nun eixo temporal que vai dende 1464 ata 1473. E
dicir, o documento que editamos no presente artigo seria s6 un
ano posterior.

En resumo, o rango de Xacome Gonzalez, ademais da
coincidencia do nome, a data do documento e o seu papel como
escusador dun notario da cidade compostela son elementos que
apuntan a que o Xacome Gonzalez de todos os documentos ha
de ser a mesma persoa.

Outra cuestiéon é se o documento se debe 4 man de
Xacome Gonzalez. De acordo co que era habitual no oficio, o
notario rubricaba un documento xa escrito por un axudante seu.
Nesta lifia, cremos que seria plausible que Xacome Gonzalez
fose o notario nomeado como testemuria e que, polo tanto, tivese
maior rango ca Andrés’, escriban do rei. Non parece
descamifiado pensar que fose este quen redactase o documento.
No entanto, tamén € posible que fose Xacome Gonzalez quen o
redactase. Son duas as razéns que nos fan pensar isto. Dunha
banda, a letra deste documento € bastante similar a utilizada por
Xacome Gonzalez nos documentos citados do ACS. Doutra
banda, dentro do anterior, un uso singular na escrita como é

4 Tratase dos documentos, dous deles en castelan, S. 16/25, S. 16/29, S.
16/31, S. 19/19 e S. 19/24. Nun deles (o S. 16/29), Xacome Gonzalez asina xunto co
tamén notario Roi Pérez. Espero que pronto poidamos sacar a luz,
convenientemente editados, os documentos en galego deste notario, edicién na
que xa estamos a traballar.

5 Notese, ademais, que para referirse a este so se usa o nome de pia.

utilizar a abreviatura de <er> nun <v> para indicar <ver> e que
aparece tanto neste documento (l. 17) como nos do ACS.

2. Criterios de edicion

Os criterios de ediciéon aplicados estan baseados
principalmente nos establecidos por Ramén Lorenzo (1988,
2004) mais tamén incorporan algunhas das propostas de Boullon
/ Monteagudo (2009). Como se dixo, coa aplicacién destes
criterios preténdese fornecerlle ao publico interesado unha
versiéon comoda para ler pero que respecte as caracteristicas
lingiiisticas fundamentais. Nesta lifia, respectamos as escollas
graficas do autor a propdsito de <v> e <u>, <I> e <lI>, <>, <i> e
<y> e das letras que grafan as sibilantes: <s>, <¢> e <z>. Optamos,
en cambio, por non marcar as plicas como tampouco os puntos
diacriticos colocados sobre alguins <y>.

2.1. Segmentacion grifica das palabras

A segmentaciéon das palabras realizase segundo criterios
modernos. As chamadas segundas formas do artigo preséntanse
tamén “a moderna” (porlas [1. 12], sobrelas [1. 14]). No caso dos
numerais cardinais, preséntanse separados xa que as formas non
coinciden de maneira exacta coas modernas (dez e oyto [l. 21]).
Respéctase tamén a leccion do texto no referente 4 contraccion
da en co artigo determinado (énos [1. 6]).

2.2. Uso de maivisculas e mintisculas

Séguese o criterio actual para a distribucion das
maitisculas e das mintisculas. A tinica excepcién é o R maitsculo
que se desenvolve sempre como rr (Rrodrigues [1. 3]).

2.3. Acentuacién e puntuacion

S6 se marca graficamente o acento cando este ten funcién
diacritica (vos / wvds). Tamén se actualiza, no posible, a

puntuacion, xa que se procurou respectar a sintaxe da lingua
medieval. Respecto disto, é necesario dicir que non se recollen
uns signos graficos en forma de barra (</>) que hai ao longo do
texto e que parecen coetaneos deste. Estes sinais poden
constituir unha especie de signos de puntuaciéon xa que, moitas
veces, aparecen no lugar onde hoxe colocariamos unha coma ou
un punto.

2.4. Abreviaturas

Optamos por desenvolver todas as abreviaturas
empregadas no texto mais optamos por utilizar a cursiva en
todos os casos para indicalo tal e como recomenda, entre outros,
Clarinda Maia (1986:29). A continuacion trataremos alguns
aspectos particulares dalgunhas delas.

2.4.1. O sinal xeral de abreviacion podia ter, como é
sabido, multiplos valores. No caso de que este represente a
existencia dunha vogal nasal, sobreponse sobre a primeira das
vogais un til de nasalidade (hiiu [l. 5]). Se, pola contra,
representa unha nasal implosiva, é desenvolvido coma un <n>,
ou coma un <m> se se sittia no interior da palabra ou no final,
respectivamente (arrandamentos [l. 6], rrecudirom [l. 11]).
Optamos polo <m> para a posicion final xa que € a que escolle o
redactor do texto en varias ocasions. Se o sinal de abreviacion é
redundante optamos por non representalo e indicar en nota que
a palabra en cuestion leva sobreposto ese sinal (beens [l. 9], mjll
[l. 22]). Se o sinal de abreviacion estda sobre un <n>
desenvdlvense ambos signos graficos como <> (Coriosco [1. 1])

Nas abreviaturas <alld> (. 3 e 11) e <dto/a/s> con sinal
sobreposto, desenvolvemos, respectivamente, as formas allcalde
e as distintas formas do paradigma de dito. Na abreviatura
<mrs> con sinal xeral de abreviaciéon sobreposto temos o
problema de que nunca temos a palabra por extenso. Neste caso
optamos por desenvolvela como morabidiis seguindo a Boullon /
Monteagudo (2009:86).

O sinal de abreviacion tamén pode estar en lugar dunha
vogal. Xeralmente, a vogal abreviada é <e> (fres, lugares). No

182



entanto tamén temos un caso no que parece estar abreviando un
<u> en Rrodrigues (1. 8).

Finalmente, no caso de eno/a/s, optamos por manter un til
de nasalidade sobre o <e>. Actuamos deste xeito xa que non
podemos estar seguros de que a asimilacién entre as ddas nasais
xa tivese finalizado nesta época (ainda que é moi posible).

2.4.2. A abreviatura <6> pode representar un <e> en terra
(vid. figura 1) ou as letras <ua> en qual ou gquaeesquer se vai
diante do <g>. Incluso pode ser abreviatura de <rta> sobreposto
a <ca> (vid. figura 2) ou de <vala> sobreposto sobre <alcas> en
alcaualas (vid. figura 3).

e € Ma
Tt | ax L%
FIGURA 1 FIGURA 2 FIG*URA 3 -

2.43. As letras <ui> ou <ri> poden estar abreviadas
mediante un trazo curvo sobreposto este €, respectivamente, o
caso de quifo, quitamento e de escriptos e escriuanos (1. 23),onde
s0 se abrevia o <i> .

2.4.4. A abreviatura de <er> mediante o debuxo dun trazo
horizontal no hastil do <p> ou cando se usa cun <v> é desenvolta
como er (pertegueiro [1. 2], pera [1. 10] e verdadeiramente [1. 17]).

2.45. A abreviatura <> sobreposta desenvolvese
conforme o significado que tefia (normalmente <ar> ou <ei>). Un
caso especial é o que vemos na figura 4 onde abrevia <engom> (1.
18).

FIGURA 4

2.4.6. A abreviatura ts debe desenvolverse nos textos en
latin como festes. No noso documento non temos nunca a
palabra romance correspondente por extenso. Decidimos
desenvolvela como festemoyos a pesar de que esperariamos
testemoyas porque na lifia 20, a palabra concorda con escriptos.
Escollemos festemoyos e non festemufios por ser a primeira a
forma mais corrente na documentacion medieval.

24.7. A abreviatura de Cristo (x?) € desenvolta como
Cristo.

2.5. Outros aspectos

O chamado “s sigmatico” (<o>) transcribese sempre como
<s>.

Indicamos en nota todo aquilo que precise de aclaracion.
Os nameros de lifia son indicados en superindice detrds dunha
raia vertical: <I2>. Se o salto de lifia se produce no medio dunha
palabra non se usa o nimero: < nolmes>.

3. Edicidn do documento

18-xuno-1474
Carta de pago pola que Xodn Rodriguez Moula lle paga a don Lopo de Moscoso
os impostos das vilas e portos que goberna en nome deste.
AHDS; Fondo Xeral 70.2, pax. 26 r., papel, orixinal, 410 mm. e 213 mm.
(alturas maximas), excelente estado de conservacion

Sepam os que a presente carta de pago virem como eu, dom
Lopo de Moscoso, caualleiro e vasalo de noso sefior |2 el rrey, e
visconde de Fijnsterra e pertegueiro mayor da terra de Santiago, cofiosco
e outorgo que rregeby de véds, |13 Joham Rrodrigues Moula, meu allcalde
e meyrino da mjha casa forte e terra de Vjmjango, todoslos morabidiis
das alcaualas, |* dezemas e alfolijs que v0s, por mjm e em meu nome e
por meu mandado, collestes e rrecabdastes estes tres anos pasados, |°
que forom do ano de seteenta e hiiu, e do ano de seteenta e dous e do
ano de seteenta e tres anos, énas vilas e portos de |® Mogia, Fijnsterra,
Cee e Corquujom, asy por tomas como por arrandamentos que delas
fezestes por meu mandado énos sobre|ditos lugares. Dos quaees ditos
morabidiis e rrentas das ditas alcaualas, dezemas e alfolijs, que asy por
mjm e em meu nome e por meu |® mandado, vos, o dito Joham

Rrodrigues Moula, collestes e rrecabdastes énas ditas villas e portos
sobreditos, vos dou por |° libre e quito, a vos e a vosos beens, asy
mobeles como rrayzes, des oje este dito dia da feyta desta carta de pago,
fim e quitamento, |'° que vos dou em deante e pera todo sempre. E me
obligo mjm e meus beens mobeles e rrayzes de quitar a vds, o dito
Joham Rrodrigues | Moula, meu allcalde e meyrifio, a paz e a saluo, e a
todoslos moradores e pobladores das ditas villas e portos que vos
rrecudirom 12 e derom as ditas alcaualas, dezemas e alfolijs dos
sobreditos tres anos pasados, asy porlas ditas tomas como porlos ditos
|3 arrandos que vos delas fezestes, porlo dito meu mandado dos ditos
lugares del rrey nostro sefior, e de seus contadores e arranldadores e de
outro ou outros qualquer ou quaeesquer que seu poder do dito rrey
ouuerem sobrelas ditas rentas dos ditos tres anos, | dos sobreditos
lugares. E prometo e outorgo de nunca yr nem pasar por mjm nem por
outro em meu nome contra esta dita carta 1'® de pago, fim e quitamento
que vos asy dou dos sobreditos lugares e rrentas deles, por quanto me
destes e pagastes bem |7 leal e verdadeiramente todoslos ditos
morabidiis que as ditas rrentas dos ditos lugares rrenderom os sobreditos
tres anos |8 pasados e rrenungio a ley e djreitos, que dise que a paga
deue seer feyta em presenca do notario e testemoyos e a toda outra
exengom que nunca |'° delo diga o contrario em juyso nem féra del. Em
fe do qual vos dey carta de pago a presente, firmada de meu nome, em
prelsenca do notario e testemoyos de juso escriptos que esteuerom aa
dita conta e paga dos ditos morabidiis, que firmarom aqui de seus
nolmes.

Feyta éna dita casa de Vjmjango, a dez e oyto dias andados do
mes de juyo do ano do nascemento de noso |2 sefior Jhesu Cristo de
mjll e quatrogentos e seteenta e quatro anos.

Estando presentes por testemoyos Gongaluo Rrodrigues Porra e
Gomes |2 de Barsea, escudeiros e Jacome Gongalues do Rribeyro e
Andres escriuanos del rrey nostro sefior. E outros.

[Seguen as sinaturas de varias das testemunas]

1.- como: con sinal de abreviacion por riba. | | 4.- anos: con sinal
de abreviacion por riba. | | 5.- ano: con sinal de abreviacién por
riba; seteenta: con sinal de abreviacidon por riba; ano: con sinal
de abreviacion por riba; seteenta: con sinal de abreviacion por
riba; ano: con sinal de abreviacion por riba; anos: con sinal de
abreviacién por riba. | | 6.- Cee: con sinal de abreviacion por
riba; Corquujom: o /u/ esta representado mediante un <u>

sobreposto a letra <q>; como: con sinal de abreviacién por riba. |
| 7.- rrentas: con sinal de abreviacién por riba; nome: con sinal
de abreviacion por riba. | | 9.- como: con sinal de abreviacion
por riba. | | 10.- beens: con sinal de abreviacién por riba. | | 12.-
anos: con sinal de abreviacién por riba; como: con sinal de
abreviacion por riba. | | 14.- rentas: con sinal de abreviacién por
riba; anos: con sinal de abreviacién por riba. | | 15.- nome: con
sinal de abreviacion por riba. | | 16.- bem: con sinal de
abreviacion por riba. | | 17.- anos: con sinal de abreviacién por
riba. | | 19.- nome: con sinal de abreviacién por riba. | | 21.-
ano: con sinal de abreviacion por riba. | | 22.- mjll: con sinal de
abreviacion por riba; anos: con sinal de abreviacion por riba.

4. Algiins aspectos sobre a lingua do texto

Neste item deterémonos sobre dous aspectos moi
concretos da lingua do texto: o grao de castelanizacion desta e o
uso de alguns termos non atopados nin no TMILG nin no
DDGM.

4.1. A penetracion do casteldn

A inmensa maioria dos estudosos da lingua medieval
constatan que, nos documentos dos séculos XV e XVI a presenza
do castelan nos documentos galegos é cada vez maior. No
entanto, xa en textos de épocas mais recuadas se poden atopar
castelanismos. Neste sentido, cremos que as palabras de Maia
(1986:897) resumen bastante ben esta realidade:

A linguagem dos documentos da Galiza, apresenta, além disso,

uma coloragdo especial, quando comparada com a dos

documentos portugueses, em virtude da influéncia castelhana,
esporadica e relativamente pouco sensivel durante os séculos

XIII e XIV, e intensa e acentuada nos séculos XV e XVI.

E noutro lugar (1986:901) afirma que “desde o século XIII
se verifica a infiltracdo de castelhanismos na lingua falada nessa
regiao [Galicia]”. Vazquez Bertomeu (2001:63), pola stia banda,
apunta que:

En cualquier caso, la penetracion, especialmente desde
mediados del siglo XIV, de los modelos castellanos es
indudable. Este hecho no sélo se refleja en la creciente
ampulosidad de los contratos sino en la terminologia y en la
redaccion gramatical del instrumento. Durante el siglo XV, el
empuje de estos modelos foraneos serd mayor, sustituyendo
desde fines de la centuria y en adelante la tradicion local.

No noso texto atopamos catro castelanismos sobre os
que,, a continuacién, nos deteremos brevemente.

A primeira delas, e unha das que mais chama a atencién
por situarse xusto ao comezo é a forma verbal sepam (1. 1).
Segundo os datos tirados do TMILG, esta forma verbal aparece
en 142 ocasiéns. Este nimero de ocorrencias €, asi e todo exiguo
se se compara coas 2715 dos equivalentes galegos saban, sabean,
sabian e saiban® pero se contemplamos a sua distribucion por
séculos (Cadro 1) vemos claramente como a forma castela se
concentra nos textos do s. XV (especialmente na segunda
metade) e do XVI".

¢ Tanto aqui coma no cadro e na grafica, non se tefien en conta as
diferenzas puramente gréficas en canto 4 semivogal, 4 oclusiva bilabial e 4 nasal
implosiva e agriupanse baixo <i> e >n> respectivamente.

7 Clarinda Maia (1986:811) apunta tamén a que é unha caracteristica dos
documentos do periodo da Idade Media: “a linguagem dos documentos galegos
da segunda metade do século XV e do século XVI apresenta a particularidade de
oferecer a forma castelhana do conjuntivo sepan (...) e sepd”.

s. XIII s. XIV s. XV s. XVI s/d
Sepan 1 9 111 20 1
Sabean 95 877 1049 21 3
Saban 58 170 179 1
Sabian 92 102 20
Saiban 4 2
CADRO 1

Se comparamos por séculos as formas patrimoniais e o
castelanismo (Grafica 1) a evolucién é moito mais nitida:

1400

1200

800

M Sepan

600 Patrimoniais

400

200

0 i _

s XL s XV s XV s XV s/d

GRAFICA 1

Renta (1. 7, 14, 16 e 17) é outro dos castelanismos do texto.
Ademais, repitese en varias ocasions. Debido a realidade que a
palabra designa, este termo é especialmente frecuente na prosa
notarial. Os datos do TMILG amosan que é no século XV cando
mais prolifera o castelanismo tanto en singular coma en plural.
Asi, mentres que son escasisimos as ocorrencias de renta(s) antes
do s. XV (s6 unha ducia), neste século ascenden a 279, as que
temos que sumar outra ducia no s. XVI e dez para as que o
TMILG non da data. En contraste, renda(s) aparece no TMILG en

1.688 ocasions. Chama moito a atencion, iso si, que no s. XV a
forma patrimonial se rexistre en algo mais de 1000 ocasidns. Isto
pode deberse tamén a un maior nimero de documentos deste
século incluidos no citado corpus. No entanto, xa no s. XVI,
renda(s) € minoritario con respecto a renta(s). Se observamos o
cadro 2, vemos a distribucion exacta por séculos.

s. -XII s. XIII s. XIV s. XV s. XVI s/d

renda(s) 4 103 381 755 7 14
renta(s) 2 10 279 12 10
CADRO 2

O caso de pobladores (1. 11) é bastante especial. Parece
ser, polos datos do TMILG, que este termo non se usaba moito
nos textos galegos medievais. O cognado patrimonial
(pouoadores) s6 aparece nunha ocasion en toda a Idade Media®.
Pero tampouco parece que o castelanismo fose moi popular. De
feito, nos séculos XIII e XIV s6 aparece nas traducions das
crénicas histdricas (17), nas Cantigas de Santa Maria (2) ou en
textos non literarios como o Tombo das Viiias (3) e os Foros de
Castelo Rodrigo (2). En resumo, ata o s. XV s se recolle en obras
que, por diversas razéns, se viron afectadas na stia producion
polo contacto co castelan ou con variedades romances centrais.
Mais no s. XV, o termo parece ir gafiando pulo e aparece nun
total de 10 ocasions, todas en textos notariais.

Con respecto a escrinanos (1. 23), tamén parece que € no s.
XV (sobre todo na segunda metade) cando este castelanismo é
mais utilizado. Concretamente, sumando, coma sempre, o
singular e o plural, aparece no TMILG en 194 ocasiéns fronte as
2 do s. XIII e as 8 do s. XIV. No s. XVI, pola stia banda, sé se
rexistra en catro ocasiéns. En canto ao cognado galego, o
primeiro que hai que facer notar € a grande cantidade de

8 Tratase dun documento de 1417 pertencente a coleccién documental do
mosteiro de San Clodio (Leiro) segundo o TMILG.

variantes utilizadas ao longo do periodo medieval®. En canto a
sta distribucién cronoldxica, detectamos 19 ocorrencias no s.
XIII, 162 no XIV, 136 no XV e s6 1 no XVI, e outra sen data.
Ainda sendo cautelosos, parece evidente que o castelanismo lle
come moito terreo a forma patrimonial no s. XV.

Como conclusiéon podemos afirmar que, ainda sendo
numericamente escasos, os castelanismos atopados no texto que
editamos responden a wunha progresiva tendencia de
castelanizaciéon da lingua da nosa prosa notarial. Unha
castelanizacion que parece acadar unha maior vivacidade no s.
XV e no XVI, época en que o influxo da lingua de Castela é mais
intenso debido a razdéns sociopoliticas (Marifio 1998: 188-193 e
Monteagudo 1998: 127-135).

4.2. Os derivados do verbo arrendar no texto

No texto atopamos tres palabras derivadas do verbo
arrendar: arrandamento (1. 6), arrandos (1. 13) e arrandadores (1. 13-
14). O particular delas, como se pode observar é que presentan
un <a> como segunda vogal da raiz cando o que esperariamos
seria un <e>. No TMILG rexistranse algtins exemplos de usos de
formas verbais con /a/ no radical pero, en ningtin caso, dos
substantivos antes citados. Tampouco en ningtin caso se rexistra
o esperable infinitivo arrandar. E precisamente do infinitivo,
pero tamén de persoas do verbo coma a P4 do presente, onde
cremos que esta a orixe deste /a/. Deberiase, na nosa opinion, a
un proceso de asimilacion da vogal pretdnica (/e/) a ténica (/a/).
A forza da analoxia levaria despois o devandito /a/ non sé as
outras formas do paradigma sendén tamén a arrandamento,
arrando e arrandador.

° Ainda facendo caso omiso das diferentes maneiras de representar a
nasal implosiva e da variacion entre <v>, <u> e <b>, que agrupamos baixo <n>ou
baixo <v> respectivamente a listaxe é: escrivan, escripvan, escrivaan, escrivdos,
escrivao e escrivio.

5. Indices onomdsticos

A continuacion ofrécense dous indices ordenados
alfabeticamente. Un recolle todos os nomes de persoas que
aparecen no texto e o outro os nomes de lugar.

5.1. Indice antroponimico

Andres, escriban del rrey (1. 23)

Gomes de Barsea, escudeiro (1. 22-23)

Gongaluo Rodrigues Porra, escudeiro (1. 22)

Jacome Gongalves do Ribeyro, escriban del rrey(l. 23)

Joham Rrodrigues Moula, allcalde e meyrifio (1. 3, . 8 e 1. 10-11)
Lopo de Moscoso, cavalleiro, visconde de Fijnsterra e pertegueiro
maior da terra de Santiago (1. 1)

5.2. Indice toponimico

A continuacién, recéllense todos os topénimos que
aparecen no texto acompanados da sua localizacién no texto e,
no seu caso, do seu equivalente moderno. Como se dixo mais
arriba, todos corresponden a localidades ou entidades da actual
provincia corufiesa. E, mais concretamente, da zona occidental
desta.

Cee (1. 6): Cee (Co.)

Corquujom (1. 6): Corcubion (Co.)

Fijnsterra (1. 2 e 1. 6): Fisterra (Co.)

Mogia (1. 6): Muxia (Co.)

Santiago, terra de (1. 2).. Denominacién da entidade de
xurisdicién dos arcebispos de Santiago instituida polo rei
Afonso o Casto e limitada, nun principio, polos rios Usa,
Tambre e Ulla pero que se foi ampliando co paso do tempo
(Lopez Ferreiro 1975:144).

Vjmjanco (I. 4 e 1. 21): Vimianzo (Co.)

ANEXO

